Літаратурная гасцёўня “Голас роднай зямлі”

Ціха гучыць музыка  (Я.Купала “Спадчына”).

На фоне музыкі - верш І.Пракаповіча.
Пагавары са мной на мове,

На нашай роднай, не чужой.

Адчуеш ты—у кожным слове

Душа яднаецца з душой.

І сэрца сэрцу адкрывае

Свае духоўныя сады—

Там салаўіны хор спявае,

Там смак крынічнае вады.

Там рэха продкаў прамаўляе

Малітвы светлыя здалёк,

Нібыта нас благаслаўляе

На добры шлях, на лёгкі крок.

У словах тых—надзеі нашы

І нашы мары пра жыццё.

Калі мы з мовай—

Нас не страшыць

Ні гвалт, ні мор, ні забыццё.

Пагавары са мной на мове,

Забудзь на час пра “языкі”.

Няхай гучаць у кожным слове

І продкі нашы, і вякі!

Вядучы 1:

Добры дзень, дарагія сябры! Мы запрашаем вас у нашу традыцыйную гасцёўню, якая прысвечана Дню роднай мовы.
                          Выконваецца песня “Голас роднай зямлі”
Вядучы 2: Роднае слова!.. Дзякуючы яму мы пазнаём жыццё, навакольны свет, вывучаем гісторыю народа, зазіраем у будучыню.

Слова побач з чалавекам ва ўсіх праявах жыцця. Яно служыць крыніцай натхнення паэту і суцяшае сэрца. Яно вядзе нас па жыццёвай дарозе, перасцерагае і ахоўвае.

Праз родную мову, праз слова адраджаецца душа чалавека, народа, нацыі.
1.Сто гадоў шукаў другой красы,

А тым больш, што свет зусім не вузкі:

Ды калі ты не бязродны сын,

Гавары са мной па-беларуску.

2.Я — беларус,

Я нарадзіўся

На гэтай казачнай зямлі,

Дзе між лясоў і пушчаў дзікіх

Ад веку прашчуры жылі.

3.Я — беларус,

Я ганаруся,

Што маю гэтае імя:

Аб добрай славе Беларусі

У свеце знаюць нездарма.

4.Я — беларус,

I я шчаслівы,

Што маці мову мне дала,

Што родных песень пералівы

I зблізку чую, і здаля.

Вядучы 1:

 Дзень роднай мовы асаблівы для кожнай нацыі, кожнага народа, бо няма народа без мовы, няма мовы без яго носьбіта   

   Вядучы 2:

І беларусы не выключэнне. Нам у спадчыну засталася ўнікальная мова – жывая і мілагучная, песенная і паэтычная, старажытная і сучасная. 
Ці можна адчуваць сябе сапраўдным беларусам, грамадзянінам сваёй дзяржавы, калі не ўжываеш родную мову?
Вядучы 1:

Напэўна, не. Некалі Францішак Багушэвіч казаў: «Мова — гэта «адзежа душы». 

Вядучы 2:

Няхай жа душа беларускага чалавека, нарэшце, апранецца ў сваё адзенне, сатканае з такой прыгожай, звонкай беларускай мовы!

Вядучы 1:

Запомніце  10 запаведзяў аб мове ад Віктара Шведа

1.Мову родную беражы.

2.Мовай роднаю даражы.

3.Мову родную шануй.

4.Мовай роднай не гандлюй.

5.Мову родную любі.

6.Мовы роднай не кідай.

7.Мову дзецям перадай.

8.Мовы не аддай на здзек.

9.Толькі з ёю жыцця век.

Выконваецца песня
Вядучы 2:

Шчырыя словы пра беларускую мову, пра яе багацце і прыгажосць сказалі вядомыя дзеячы нашай нацыянальнай культуры: Францыск Скарына, Францішак Багушэвіч, Цётка, Янка Купала, Якуб Колас, Максім Багдановіч і іншыя…

Слова да слова, слова да слова -

Гэта бацькоўская родная мова,

Матчына мова, пяшчотная, чыстая,

Быццам крыніца, жывая, іскрыстая.

                                                      А. Вольскі.

Вядучы 2:

Слова роднае –

Крыж пад парогам,

Слова роднае -
Вечнасці след.

Слова роднае -

Змалку -

Ад Бога,
Ад Зямлі,

Што радзіла на свет.

                           М. Чарняўскі.

Вядучы 1:
Мова. Пявучая родная мова,

Ты – уладарка нявызнаных скарбаў.

Столькі значэнняў, гучанняў і фарбаў

Мае ў сабе тваё кожнае слова...

Ціха гучаць у мове маёй

Словы пяшчотныя,

Словы крынічныя. Росныя.

Чуюцца ў ёй -

I грымотныя,

Зычныя.

Водгулле бітваў у іх

Разлятаецца грознае.

Басам бывае - заззяе неспадзявана

Новаю зоркаю слова-абнова.

Колькі ў табе нявызнаных скарбаў схавана,

Мова мая,

Пявучая родная мова.  
                                     А. Зарыцкі.

Табе складаю шчыры свой санет,

Прапрадзедаў маіх жывая мова, -

Майго народа першая аснова,

Душы яго шырокі, чысты свет!

Калі і я ў табе пакіну след,

Хай не на ўсю ступню, хай напалову, -

Твая заслуга, казачнае слова,

Адзнака новых радасных прыкмет!

- Ты адкуль бруішся, мова?..

- 3 сініх нёманскіх крыніц?..

Па зямлі збіраю словы,

Нібы россыпы суніц.

Мілая, адзіная

Нам, нашчадкам, дадзена

Любаю Радзімаю

Ад дзядоў і прадзедаў.  
                                           У. Мазго.
Роднае слова -

Маланак аснова,,

I сіняга лёну

Някідкі уток.

Яно, як крыніца,

Што вечна бруіцца,

Бярэ з нашых сэрцаў

Свой чысты выток.

Яно ашчаслівіць,

Калі нешчаслівы,

I раны загоіць.

Пазбавіць ад мук...

О роднае слова -

Званочак радзімы,

Зямлі беларускай

Мой спеўны жаўрук.    
                                    А. Малюк.

Адкрываю, як свет, нанова

Беларускае роднае слова,

Пералівістае - як каменьчык,

Весялковае - як ручэй,

Цёплае - як агеньчык

Добрых тваіх вачэй,

Светлае - як маланка,

Гнеўнае - як пярун,

Ціхае - як калыханка,

Вечнае - як Беларусь!

                             А. Канапелька.

Наша мова - бярозавік весні,

Аксаміт жаўруковае песні,

Шум гаёў, пушчы грознае голас,

Акавітай успоены колас,

Матак нашых пяшчоты адвеку,

Отмуць-вір у азёрах і рэках,

Васілёк сінявокі у збожжы,

Агняцвет нашай сілы, дар Божы.

                                                   Я. Золак.

Гукі мовы роднай, наскай

Перапоўняць сэрца ласкай.

Дык шануй святыя словы

Беларускай звонкай мовы!

                                                   Р. Барадулін.

Любіце травы, дрэвы, рэкі,

Прастор палёў, блакіт нябёс,

Цаніце Працу, Чалавека, -

I Бог вам дасць спагадны лёс.

А каб цанілі вас у свеце

(Я лепшых слоў не падбяру),

Шануйце дзіва на планеце -

Святую нашу Беларусь.

I мову Коласа, Купалы

Вы беражыце з роду ў род,

Каб наша воля не прапала,

Каб не загінуў наш народ.   
                                                     А. Ставер
Юрась Свірка.
Верш “У нас сваiх хапае слоў”.
У нас сваiх хапае слоў

Крамяных, росных, васiльковых

Ад мурагоў i ад лясоў,

Ад светлых высяў жаўруковых.
У нас хапае слоў сваiх

Іх пазычаць няма патрэбы.
Ад чыстых даляў веснавых,

Ад глыбiнi ўлетку неба.

Сваiх хапае слоў у нас

Суровых, мужных, як яднанне,

Яны гучаць у грозны час

I заклiкаюць на змаганне.

У нас хапае слоў такiх

Чысцюткiх, ядраных, як ранне.

Яны выказваюць услых

Пяшчоту, ласку i каханне.

Хапае слоў i гаманкiх,

I мяккiх, як у лузе травы,

І, чуйна слухаючы іх,

Запамінай не для забавы.

У нас хапае рэдкiх слоў,

I палюбi ты iх бязмежна.

Яны ад чысцінi снягоў

I ад пялёсткаў беласнежных.

Яны ўвабралi звон крынiц,

Шум лесу i дыханне ночы...

Ад лiўняў i ад навальнiц –

Грымяць, iскрацца i шапочуць.

Журыцца ўмеюць i звiнець,

Спяваць у шумным карагодзе.

Iх трэба сэрцам разумець

І ўмець знаходзіць у народзе.   

Пастанова п’есы Я.Купалы  «Паўлінка»

Вядучы 1:

І закончыць наша выступленне хацелася б словамі Змітрака Бядулі: “Не саромся, беларус, гаманіць па-свойму - на роднай мове бацькоў і дзядоў сваіх. Шануй сваю мову, шануй свае песні, свае казкі, звычаі і ўсё роднае - гэта спадчына дзядоў і вялікі нацыянальны скарб.

Вядучы 2: 
Толькі тады цябе ўсе будуць шанаваць як чалавека, калі сам сябе будзеш шанаваць - калі не адкінеш свайго нацыянальнага ўласнага багацця. А першы скарб нацыянальны - гэта родная мова”.

Вядучы 1:
Давайце не цурацца роднай мовы,

Успамінаць яе жывыя словы,

Якія мы яшчэ ў маленстве чулі

У песнях-калыханках ад бабулі.
Ад гэтых слоў на сэрцы пацяплее,

Нібыта цёплым ветрыкам павее,

Над галавою разбягуцца хмаркі,

I справы пойдуць лёгенька і шпарка.

3.Каб наш народ у свеце паважалі,

Жылі ў дружбе, шчыра працавалі,

У  Беразіно, у Лешніцы, у Бабруйску

Давайце размаўляць па-беларуску.

